
The right to protect honor, dignity and business reputation as an object of civil law

Аңдатпа 

Мақала азаматтық құқықтың өзекті мәселелерінің бірі – ар-намыс, қадір-қасиет пен іскерлік беделді қорғау институтына арналған. Онда осы аспектідегі кейбір мәселелерді Қазақстан Республикасының азаматтық құқығы объектісі ретінде қарастырып кетеді.

Аннотация 

Статья посвящена одной из актуальных проблем гражданского права – институту защиты прав чести, достоинства и деловой репутации. В ней рассматриваются некоторые проблемы данного аспекта как объекта гражданского права РК.

Annotation
The article is devoted to one of the pressing problems of civil law - the institution of protection of the rights of honor, dignity and business reputation. It addresses some problems of this aspect as an object of civil law of the Republic of Kazakhstan.

Қоғамның жоғарғы құндылықтарының адам, оның құқықтары мен бостандықтары екендігінің конституциялық тұрғыдан мойындау азаматтардың құқықтары мен бостандықтарын реттеп қана қоймайтын, соның ішінде ең қымбат қазынасы адам болып табылатын [1], сол арқылы Қазақстанның демократиялық, құқықтық мемлекетке айналуына жәрдемдесетін материалдық емес құндылықтарды қорғауды қарастыратын   азаматтық  заңнаманы жетілдіруді қоса алғанда, құқықтық реттеудің тиісті саласындағы жаңа міндеттерді шешуге алып келеді. 

Сонымен қатар, қазіргі азаматтық құқық әлі де болса өзінің қалыптасу кезеңін бастан кешіруде және үлкен өзектілікке жеке және заңды тұлғалардың мүліктік емес құқықтарын тиімді қорғау мәселелері ие, себебі адамзаттың құқықтары мен бостандықтарының жоғары құндылығы туралы негізгі конституциялық қағиданы жүзеге асыру үшін оны қамтамасыз ету мен жүзеге асырудың құқықтық механизмін әрдайым жаңартып, жетілдіріп отыру қажет. 

Әлемдік қоғамдастықтар қаншама жылдар бойы адам мен азаматтардың құқықтары мен бостандықтарын қорғау мәселелерімен айналысып келеді. 1948 жылғы 10 желтоқсанда БҰҰ Бас Ассамблеясы Адам құқықтарының жалпыға бірдей декларациясын қабылдады. Онда әрбір адамның әлеуметтік жағынан қамсыздандырылуына және оның қадір-қасиеті қолдау табуына, жеке басы еркін кемелденуіне қажетті экономикалық, әлеуметтік және мәдени салалар бойынша құқықтары әрбір мемлекеттік құрылымы мен ресурстары сай, ұлттық ықпал және халықаралық ынтымақтастық арқылы жүзеге асырылуына құқығы бар делінген [2]. Бұл құжат 1950 жылғы Адам құқығы және негізгі бостандықтарын қорғау туралы Еуропалық Конвенциясында, 1966 жылғы Экономикалық, әлеуметтік және мәдени құқықтар туралы Халықаралық пактіде өзінің жалғасын тапты. 

Декларация Қазақстан Республикасымен қабылданған кейін алғашқы рет адам құқықтары табиғи құқықтар сипатына ие болып, ал онда бектіліген құқықтар мен бостандықтар сотпен қорғалуға ие болды. 

Аталған құжаттар материалдық емес құндылықтарды, соның ішінде адамдардың ар-намысы мен қадір-қасиетін толыққанды қорғауға  арналған. Бірақ азаматтар мен заңды тұлғалардың ар-намысы, қадір-қасиеті мен іскерлік беделін қорғау бойынша сот тәжірибелеріне сүйенетін болсақ құқықтық реформалардың барысында тұлғалардың құқықтар мен мүдделерін тұрақты түрде қорғау үшін толық жағдайдың орын алмағанын байқаймыз. 
Сонымен қатар ар-намыс, қадір-қасиет және іскерлік беделді азаматтық-құқықтық қорғаудың ерекшеліктерін зерттеу мүмкіндігі Қазақстан Республикасының адам құқықтарын қорғауға бағытталған түрлі халықаралық ұйымдарға мүше болуы нәтижесінде, қазақстандық заңнамаларды сол аталған халықаралық құқық нормаларына сәйкестендіру, азаматтың конституциялық мәртебесін әрі қарай халықаралық-құқықтық актілермен бекітілген адам құқықтарымен келістіруге негізделеді. 

Соңы жылдары әртүрлі елдердің құқықтық жүйелерін унификациялау үрдісі шететлде өзін жақсы жағынан көрсеткен диффамация институтын қазақстан азаматтық заңнамасына, сот тәжірибесіне және т.б. енгізу үшін қарастыруға мүмкіндік береді. 

Ар-намыс пен қадір-қасиеттің философиялық-этикалық түсінігі психологиялық, әлеуметтік және тарихи мағынасында өте күрделі болып келеді. Бізді қызықтырып отырған категориялардың құқықтық мағынасы осы түсініктерге негізделген. 
Ар-намыс пен қадір-қасиеттің түсінігін қалыптастыра келе, заң шығарушылар ар-намыс пен қадір-қасиет осы игіліктерді иемденуге лайықтылығына қарамастан кез келген адамның тартып алынбайтын құқықтары екендігіне баса назар аударған. Тұлғаның беделіне, абыройлы атына қол сұқпаушылық өмірге, тұрғын үйге, мүлікке және т.б. қол сұқпаушылық сияқты қорғалуы қажет. 

Ар-намыс, қадір-қасиет, іскерлік бедел түсініктері адамгершілік, өнегелік салаларына жатқызылады. Аталған түсініктер бір-бірімен шектеседі, мағынасы жағынан да өте жақын, ішінара бір-бірімен сәйкес келеді, кейде бір-бірі арқылы анықталады [3, 15 б.].

Аталған категориялардың мағынасы мен рөлі туралы сұрақтарды зерттеу үшін ең бірінші осы категорияларға деген әртүрлі дәуірдегі философтар мен құқық зерттеушілері көзқарастарының эволюциясына тоқталған жөн. Ар-намыс пен қадір-қасиет категорияларының пайда болуы, олардың дамуы, сонымен қатар қоғамдық мораль нормаларының қалыптасуы кейін ар-намыс пен қадір-қасиет орын алатын белгілі бір шекаралар мен шектердің пайда болуына алып келді және алғашында қоғамдық пікірдің және адамдардың ішкі сенімінің күшімен, кейін мемлекеттің беделі мен мәжбүрлеу күшімен осы игіліктерді қорғау және сақтаудың қажеттілігін  қамтамасыз етті [4, 6 б.].

Адамзат қоғамы дамуының алғашқы кезеңдерінде қалыптаса бастаған тұлғаның ар-намыс пен қадір-қасиет туралы түсінік, әрине, тарихи даму нәтижесінде үлкен өзгерістерге ұшырап отырған.  

Олар өзінің тарихын жеке тұлғалардың емес, әлеуметтік қауымдастықтың (рудың, қауымның, отбасының) құндылықтарын мойындаудан бастаған, яғни береке мен адамгершілік мәртебені оның мүшелері қорғауға және қолдауға тиісті болған. Сонау ғасырларда адамдар өздерін тайпадан, рудан бөлмеген. Қандай да бір қауымдастыққа тиесілі адамды қорлау сол қауымдастықты қорлағандай қабылданатын болған. Осының негізінде қанды кек салты туындаған. Бірақ алғашқы қоғам құрылысы жағдайында-ақ тұлғаның ар-намысы мен қадір-қасиеті туралы қарапайым-адамгершілікті түсініктер қалыптаса бастаған. 

Мифтік және салттық ұғымдарда бекітілген «өзіміз» және «бөтенге» бөлінушілік адамды бағалау үшін алғашқы клише болфып табылды. «Бөтен» адам архаикалық мәдениетте көрінеу теріс бағаланды, оның артынан ешқандай қадір-қасиет белгіленбеді. Ал, «өзімізге» жататын адам өз тайпалас адамдарының арасында жоғары мәртебеге ие бола алды.

Сонымен қатар, ертедегі құқықтық актілерде жала жабу мен қорлау үшін қатаң жазалар қарстырылған. Мысалы, Хаммурапи заңдарында (б.э.д. XVIII ғ.) жазылған: «Егер адам басқаны адам өлтірді деп көрсетіп, бірақ оны дәлелдей алмаса, әшкерелеген адамды өлтіру керек». Және онда: «Егер адам абызға немесе адамның әйеліне қарсы қолымен көрсететін (жаман қылық жасады деп айыптау) болса және ол айыптауды дәлелдей алмаса, ол адамды сот алдына алып келіп, оның самайын (құл белгісін қыру) қырып тастау қажет» делінген [5, 8 б.].

Жеке адамның құндылықтары идеясын жан-жақты зерттеу алғаш рет Ежелгі Греция мен Римнің саяси-құқықтық және адамгершілік, философиялық доктриналарында орын алған. Әдебиеттерде айтылғандай, «бұл жерде қоғамдық өмірде мойындалған және теориялық анализдің объектісі болған «қадір-қасиет» және «ар-намыс» түсініктерінің әртүрлі аспектілері қарастырылады: азаматтың қадір-қасиеті, өзінің адамгершілігін сезіну және т.б.». Мысалы, ертедегі рим құқығының жинағы XII кесте Заңдарында «басқаға жала жабу немесе басқаны масқаралау туралы мазмұнындағы өлеңдерді айтқаны немесе шығарғаны» үшін өлім жазасы белгіленген. Адамзат қадір-қасиеті мәселелері зерттеудің дербес пәні ретінде еуропалық гуманитарлық философияда алғаш рет XIV – XVI ғ.ғ. пайда болғанын атап өткен жөн. Антикалық және ортағасырлық философияда көбінесе «ар-намыс» түсінігі қарастырылды. Ғалымдар ар-намыс туралы түсінік және категория мораль мен этикада жеке және адамзат қадір-қасиеті туралы түсінікке қарағанда ертерек қалыптасқан деп көрсетеді. Шынымен, де ар-намыс Ксенофонт, Сократ, Платон, Аристотель этикаларында қарастырылады [6, 88 б.].
В.Я. Марченко атап айтқандай, қадір-қасиеттің ескі нысандары микен кезеңдерінде де (шамамен б.э.д. II мың ж.)  кездеседі. Зерттеушілердің пікірі бойынша гректердің адамның толыққанды қоғамдық мәртебесіне көзқарастарының қайта құрылуы осы тарихи кезеңде қадір-қасиеттің жеке адамның объективтік сипаты болып табылатындығын көрсетеді. 

В.В. Молчановтың пікірі бойынша қадір-қасиет адамның отбасы мен қоғамның шаруашылық өміріндегі жеке қатысуымен; қоғам өміріне қатысуымен, оның бір нысаны ретінде сот талқылауы кезінде жүзеге асырылатын жиналыстарды айтуға болады; соғыс қимылдарына қатысуымен анықталады [7, 280 б.]. Жеке адамның әлеуметтік мәртебесінің осы және басқа да белгілері оның дәстүрлі қоғамға қатыстылығын ғана көрсетпейді, сонымен бірге жеке адамның және оның басқаларға деген қатынасының субъективтік құрылымын анықтайды. Адамның қоғамдық қатынастарға қатынасуы қадір-қасиеттің тұрмыстық толыққандылық ретінде көзқарастық мазмұнын қамтамасыз етеді.

Адамзат өз тарихын жеке тұлғаның емес, әлеуметтік қоғамның құндылықтарын мойындаудан, оның мүшелері қорғауға және қолдауға тиісті адамгершілік мәртебесін мойындаудан бастады. Иерархия адамзат қоғамын ұйымдастырудың негізгі қағидасы болып саналды, сондықтан ежелгі әлемде өз ортасында жоғары дәрежеге жету ретінде ар-намыс пен қадір-қасиет басымдыққа ие болған. 

Ар-намыс пен қадір-қасиет категориялары туралы түсініктің ары қарай даму процесі антикалық дәуірге сәйкес келеді. 

Құқықтық әдебиеттерде аталғандай Ежелгі Афина мазмұны бойынша құл иеленуші, ал нысаны бойынша тең құқықты азаматтар үшін демократиялық мемлекет болған. Преиклмен жүргізілген азаматтық реформаларға сәйкес Афинаның тең құқықты азаматы болып әкесі де, шешесі де афиналық азаматтар есептелді. Бұл реформа азаматтық қоғамның шектен тыс үлкеюімен және мемлекет басқаруды жүзеге асыруға қабілетті саны бойынша шектеулі азаматтық ұжымдарды жасау қажеттілігінен туындады. Осылайша, құл иелену дәуірінде жеке тұлға болып тиісті мемлекеттің мүшесі ретінде тек қана азат адам ғана есептелді. Сондықтан ар-намыс мен қадір-қасиет ретінде осы кезеңдерде тек қана азматтың ар-намыс мен қадір-қасиеті түсіндірілді. 

Азаматтың ар-намысы мен қадір-қасиеті, сонымен қатар жеке және заңды тұлғалардың іскерлік беделі құқықпен ажыратылмас байланыста, сондықтан одан айырылу немесе шектеу қалыпты қоғамдық байланысты жоғалтуға, ал ол өз кезегінде басқа субъектілермен құқықтық қарым-қатынаста нақты мәртебесін жоғалтуға алып келеді. Сонымен ар-намыс, қадір-қасиет, іскерлік бедел кез келген мемлекет пен қоғам үшін маңызды әлеуметтік-құқықтық құндылық болып табылады және тиісті заңнамалық қорғауды қажет етеді.

